
本作品收錄於《列朝詩集/甲前04》

素癡得名侯君房，自享大案焦征羌。

莫嫌衛旌不舉箸，口簡授使多嚴光。

世間堪鄙是何物，糞上之英裈中虱。

後園石壁倚秋林，醉有髫孫旁執筆。

山床折足琴暗徽，種菊不種西山薇。

願從漢士碑有道，夢逢秦鬼歌《無衣》。

閑園不入煙火境，巨浸盡漂桃上梗。

老伴惟餘臥隴雲，抱晦含光體常靜。

有章擲還太尉閣，有版不受丞相垣。

南朝天子許謝病，竊長木石儀鸞園。

平生氣節詩千首，才非元亞甘劉後。

素聞魯廟鑄金人，晚學程門坐泥偶。

雙平原裏庶全歸，他日壙銘辭大手。

貴不難得富可嗟，二事亦到園丁家。

雷王藥吏錦襠荅，野藤絡樹金銀花。

園丁橫筇坐梧下，竊愧長年釋耕者。

身膏草野身土苴，語孫耰鋤莫輕把。

東坡楚頌存虛名，止烏作亭殊有情。

枇杷換葉何青青，雪中開花來遠馨。

多仁多核知爾少，柏樹根添鄭玄草。

慧海禪師識侯景，華容女兒哭劉表。

如何太白謫仙人，竟坐夜郎唐絕僥。

裁詩寄與多才郎，塵間寵辱要相忘。

霸橋吟興驢背上，月盎冰壺齏味長。

〈此原吉戊辰歲即事寫懷寄故知之作，蓋絕筆也。詩稱我太祖高皇帝尚曰「南朝天子」，

又曰「夢逢秦鬼歌《無衣》」，真所謂倔強猶昔耶。此後詩不復以紀年為次。〉

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

